
· Nid yw’r Beibl yn defnyddio’r term erthyliad, ond mae’r Beibl yn hollol glir ynglŷn â gwerth pob unigolyn o feichiogiad  i enedigaeth. 
· Gwnaethpwyd gwragedd a dynion ar lun a delw Duw ac mae Ef am i ni sylweddoli pa mor arbennig ydym fel pobl. Mae pennod gyntaf y Beibl yn gwneud hyn yn glir (Genesis 1:27) ‘Felly dyma Duw yn creu pobl ar ei ddelw ei hun. Yn ddelw ohono'i hun y creodd nhw. Creodd nhw yn wryw ac yn fenyw.’).
Pryd mae bywyd yn cychwyn?
· Mae’r Beibl yn hollol glir fod bywyd yn cychwyn nid ar enedigaeth y plentyn ond ar feichiogiad. Mae Salm 139 yn darlunio’r wyrth o feichiogiad yn hyfryd. ‘Ti greodd fy meddwl a'm teimladau i; a'm plethu i yng nghroth fy mam. Dw i'n dy foli di, am fod dy waith di mor syfrdanol a rhyfeddol! Mae'r cwbl rwyt ti'n wneud yn anhygoel! Rwyt ti'n fy nabod i i'r dim! Roeddet ti'n gweld fy ffrâm i pan oeddwn i'n cael fy siapio yn y dirgel, ac yn cael fy ngweu at ei gilydd yn nyfnder y ddaear. Roeddet ti'n fy ngweld i cyn bod siâp arna i!’
· Darllenwn yn  Ruth 4:13 fod beichiogiad yn rhodd gan Dduw - ‘Felly dyma Boas yn priodi Ruth ac yn cysgu gyda hi.  Dyma'r Arglwydd yn trefnu iddi fod yn feichiog, a chafodd fab’. Dysgwn yr un peth yn Salm 127:3, ‘Ac ie, yr Arglwydd sy'n rhoi meibion i bobl; gwobr ganddo fe ydy ffrwyth y groth.’

· Yn Ex.21:22-25 mae Duw yn rhoi cyngor a rhybudd i barchu’r wraig feichiog a’r plentyn y mae hi’n gario yn ei chroth: ‘Os bydd dynion yn ymladd ac yn taro gwraig feichiog, a hithau’n colli’r plentyn, ond heb gael unrhyw niwed pellach, rhaid i’r dyn wnaeth ei tharo gael ei gosbi a thalu faint bynnag o iawndal mae gŵr y wraig yn ei hawlio a’r llys yn ei ganiatáu.’
Mae’r plant yn y groth yn cael eu trin fel pobl yn y Beibl.
· Mae nifer o adnodau yn dangos yn glir bod bywyd yn y groth yn werthfawr gan Dduw. Os ydych yn lladd y bywyd yma rydych yn lladd person. Wrth ddarllen y Beibl gwelwn nad oes eiliad yn y groth pan nad yw’r baban yn berson.

· Luc 1:41 : Ymateb Ioan yng nghroth ei fam i ddyfodiad Mair a’r baban Iesu yn ei chroth hithau.
· Jer.1:5 : ‘Roeddwn i'n dy nabod di cyn i mi dy siapio di yn y groth, ac wedi dy ddewis di cyn i ti gael dy eni. Dyma fi'n dy benodi di'n broffwyd i siarad gyda gwledydd y byd.’ (Duw yn neilltuo plant yn y groth i waith arbennig.)
· Gal. 1:15  : Esiampl arall o Dduw yn dewis pobl cyn iddynt gael eu geni; y tro yma, yr Apostol Paul.
· Luc 1:15  : Duw yn dewis Ioan Fedyddiwr i fod yn was iddo ac yn nodi ei fod am gael ei lenwi ag Ysbryd Duw yn y groth. Mae gan blant heb eu geni eneidiau ac maent yn fodau ysbrydol.
· Mae bywyd yn anrheg arbennig gan Dduw. Mae llawer o fabanod yn y groth wedi cael triniaeth lawfeddygol i achub eu bywydau.  Mae babanod eraill wedi eu geni cyn treulio 24 wythnos yn y groth (caniateir erthyliad hyd 24 wythnos) ac wedi llwyddo i ddal eu gafael ar fywyd.
Testunau trafod
1. Pa ddewisiadau eraill sydd ar gael i wragedd a merched  beichiog ar wahân i erthylu?

2. Pwy all gynnig cymorth i wragedd a merched beichiog?

3. Pam fod cymdeithas yn aml yn gweld plant fel baich yn hytrach na bendith?
Erthyliad

Noddwyd gan Ebeneser, Caerdydd (Cynllun Agape)

